
Etorkinak, euskara eta 'ilarako azkenaren' sindromea 

Hego Euskal Herriko gizartera milaka lagun heldu dira azken urteotan, Espainia kanpotik etorritakoak alegia. 2003an 35.000 etorkin bizi ziren Nafarroan, populazioaren %7. Euskal Erkidego Autonomoan, 2004ko apirilean 39.800 etorkin zeuden, populazioaren %2 gutxi gorabehera (Iparraldeko datuak falta zaizkigu). Inmigranteek jarraituko dute etortzen; hala iragartzen dute proiekzio guztiek. 

Autoktonoon ikuspuntutik begiratuta, zenbakiak ez dira jada anekdotikoak. Konturatzen hasi gara zein inportantea den etorkinen parte hartzea gizarte honetan; haiek egingo dutenak (edo egingo ez dutenak) eragin zuzena izango du hemen bageundenon bizitzaren hainbat alorretan. Eta eragina izango duen alderdi garrantzitsuenetarikoa honako hau da: etorkinek eremu linguistiko eta kulturalean hartuko dituzten erabakiak, bai haiei dagokienez, bai haien seme-alabei dagokienez. Kezkagarria da, adibidez, dagoen alde handia eskolan B eta D ereduak aukeratzen duten autoktonoen eta inmigranteen artean EAEn; are handiagoa da Nafarroan: ia inmigrante guztien seme-alabak G ereduan eskolatzen dira. Asko dira dauzkagun galderak: Zer da etorkinaren hizkuntza-integrazioa? Hizkuntza bat (gaztelera Hegoaldean) jakitea nahikoa da integrazioa lortzeko? Zer eskatu ahal diegu etorkinei euskarari dagokionez? Gaiak gogoeta lasaia merezi du. Edozein modutan ere, desiragarria litzateke etorkinak euskararekiko «sinpatikoak» izatea behintzat Atxagaren hitzetan esateko. Alegia, ikasten badute, ezin hobeto; baina hala ez bada, gutxienez jarrera positiboak izan ditzatela. Itxaropena, batez ere, etorkinen seme-alabengan izan beharko genuke, haiek eskolari esker euskara ikasten duten heinean. Horixe bera da autoktono elebakarrekin daukagun esperantza, sinple esanda: jarrera positiboak izan ditzaten eta seme-alabak euskara ikastera eraman ditzaten. Hori errealitate bihurtzea ez da soilik etorkinen zeregina, autoktonook badaukagu beharrik. Etorri direnak «erakarri», «interesatu», «liluratu» beharko ditugu. Eta haien ikaskuntza baliabide guztiekin erraztu.Oztopoen artean, badago euskaldun batzuek adierazten duten sentimendu bat, azterketa merezi duena: mesfidantza «kulturala» esan dezagun etorri berriekiko. «Hori bakarrik falta zitzaigun» moduko bat. Egia esan, garai honetan pertsona ugari heltzen ari dira: gaztelania baino ez dakitenak (etorkinen erdiak baino gehiago Hego Amerikatik iritsi baitira), edo gaztelera besterik ikasi ez dutenak edo ikasten ari ez direnak (beste etorkinak: Afrika, Asia eta Europatik iritsiak). Oro har, jende multzo horrek ez du parte hartzen euskal hizkuntzaren eta kulturaren errebindikazioan (eta seme-alabak erdal ereduetara bidaltzen dituzte kasu gehienetan). Eta gainera, etorkin horiek haien ezaugarri kultural eta linguistikoak defendatzen dituzte eta borrokatzen dira meskita bat irekitzeko, arabiera ikastetxean irakasteko, haien festak modu publikoan ospatzeko, diru-laguntzak lortzeko... Horren guztiaren aurrean, zenbait euskaldunen erreakzioa mesfidantza da; etorri berriak hautematen dira a) euskararen biziraupenerako oztopo edo mehatxu moduan, eta b) «lehiakide kultural» gisa (baliabide urriak lortzeko gurekin lehiatzen diren gutxiengo kultural gisa alegia).Ez dut esango horren atzean jarrera arrazistarik ez dagoenik; denongan pizten dira noizik behin (eta batzuengan askotan). Baina mesfidantza hori ulertzeko, lagungarria da ziur aski Walter Actis-ek azaltzen duen Ilararen Sindromea delakotik abiatzea (bere azalpena haratago eramango badut ere). Demagun gizartearen zati handi bat «ilaran» dagoela: ebakuntza bat egin diezaioten, traumatologoak txanda eman diezaion, babes ofizialeko pisu bat lortzeko, seme-alabak auzoko eskolan sartzeko, beka bat jasotzeko, gizarte-laguntza jasotzeko... Hiritarra, zenbat eta pobreago, orduan eta ilara gehiagotan dago zain. Bat-batean egoera eskasean dauden beste batzuk heldu dira eta ilaran jarri dira: etorkinak. Ilaran zeudenek «konkurrentzia egiten» dietela sentitzen dute: orain jende gehiagorekin banatu behar dute dagoen apurra. Horregatik kexatzen dira guraso batzuk, haien umeak haurtzaindegian edo auzoko eskola publikoan onartu ez dituztenean, ikastetxea etorkinez bete dela esanez (puntu gehiago daukate soldata txikiagoa izateagatik); horregatik entzuten dira txistuak eta irainak babes ofizialeko etxebizitzetako zozketa-saioetan, haietako bat izen-abizen atzerritarrak dauzkan bati egokitzen bazaio... Aberatsenak ilara batzuetatik atera daitezke; besteak ez. Pobreen arrazakeriaz hitz egiten ari gara, beraz. Baina erreakzio primario horiek gero eta gehiago gertatzen ari dira gure gizartean, baita progresistak diren (eta hain pobreak ez diren) hiritarren artean ere. Izan ere, diskurtso hori izugarri hedatzen ari da. Eta arriskutsua da. Pentsatu beharko dugu ez ote den erreakzio eskasa, estrategikoki motela (eta arras bidegabea). Zeren ilaran dauden horiek al dira gure benetako lehiakideak? Ez al gara erratzen ari eta benetako helburua ahazten? Askoz ere zentzuzkoagoa litzateke zain gauden guztiok ilara antolatu duenari begirada zuzentzea eta honako galdera hauentzat erantzuna bilatzea: nork antolatu du ilara, nork ezarri ditu ilararen arauak, nor ari da hain gutxi banatzen hainbeste jenderen artean. Ilaran daudenekin borrokatu beharrean, hobe haiekin aliatzea ilararen arduradunei aurre egiteko. Arduradun horientzat askoz erosoagoa da, jakina, gure artean liskarrak sortzen badira; ondorioz, ez ditugu gure indarrak batuko ardurak eskatzeko. Tranpa horretan ez erortzeko zorrotzago pentsatu eta jokatu beharko genuke.Euskaldun batzuen artean ere sentimendu hori sumatzen da: identitate eta kultura eskubideen arloan ilarako azkenak izatearena hain zuzen ere. «Orain etorkinak datoz eta gazteleradun elebakarren kopurua igoko da, gainera euskararekin ez daukate engaiamendurik eta, gutxi balitz bezala, haien kultura babesteko baliabideak eskatzen dizkiote administrazioari. Eta gu, zer? Zer gertatuko da gure kulturarekin?».Esanguratsuak dira Ana Urkizaren artikuluak immigrazioaren inguruan, batez ere Etorkinen urtea ote? deritzona (Deia 04-2-16). Artikulu horren gaia Lea-Artibai mankomunitateak argitaratutako 2004. urteko egutegia da: egutegiaren argazkietan etorkin talde bat agertzen da, Euskal Herriko jantzi herrikoiak ipinita. Hona hemen esaldi batzuk: «Ideia txalogarria. Baina ni alboratuta sentitu naiz, herri honetakooi askotan gertatzen zaigunez. Kanpokoei zuzendutako oparia dela iruditu zait. Integraziorako gonbita ez ezik, baita banketea ere. Domeketako mantel, jantzi eta guzti. [...] Ba omen zegoen ama bat, bi alaba zituena eta beti gaztea goratzen ibiltzen zena. Eta behin, 'baina zuk bazenuen beste alaba bat ere, ezta?' galdetu ziotenean, zera erantzun omen zuen: 'Bai, baina hura bera da nahikoa bere burua saltzeko'. Ama hark bezala egitea ote da, bada, etorkinak gure artean nola integratu diren goraipatzea? Guk gurea saldu beharrik ez bagenu bezala? Horrela dela sinistu nahi nuke, zinez, baina gaztigatuegia sentitzen naiz goitik (barrutik), behekoei (kanpokoei) ere nire barruan hain gupidagabeki sartzen uzteko».Esaldi horietan ezin hobeto islatzen da goian deskribatutako sinesmena: etorkinak gure lehiakideak dira eta arriskua dira gure eskubideak babesteko. Galdera da ea jarrera hori komeni zaigun, ez bakarrik etorkinei, baizik eta autoktonooi ere. Ba al dira etorkinak gure egoeraren errudunak? Haiekin borrokatu beharko dugu? Nire ustez, etorkinekiko harremanetan, badugu beste aukera bat, askoz ere interesgarriagoa: haiekin aliantzak sortzea gu guztion eskubideak babesteko baita kultura eskubideak ere: bai autoktonoenak, bai etorkinenak. Bestalde, ez genuke hauxe ahaztu behar: bakarrik jarrera baikor, estrategiko eta solidario horretatik lortuko dugu euskararekiko haien «sinpatia». Eta sinpatia hori behar-beharrezkoa dugu euskarak aurrera egitea nahi badugu; iraun behar badu, euskarak ez du soilik hemen jaiotakoona izan behar: kanpotik etorritakoena ere izan beharko du. 

